Nafarroako Parlamentuko Mahaiak, 2016ko martxoaren 21ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerrako foru parlamentarien elkarteak aurkezturiko mozioa, zeinaren bidez Espainiako Gobernua premiatzen baita Ezkabako presoen hilotzak lurpetik ateratzen lagun dezan eta lan-mahai bat era dezan gotorlekua Nafarroari itzultzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Herritarrekiko eta Erakundeekiko Harremanetako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Lehendakaria: Ainhoa Aznárez Igarza

MOZIOAREN TESTUA

Izquierda-Ezkerrako foru parlamentarien elkarteak, Legebiltzarreko Erregelamenduan ezarritakoaren babesean, honako mozio hau aurkezten du Herritarrekiko eta Erakundeekiko Harremanetako Batzordean eztabaidatu eta bozkatzeko. Mozioaren bidez, Nafarroako Gobernua premiatzen da Ezkabako presoen hilotzak lurpetik ateratzen lagundu dezan eta lan-mahai bat eratu dezan gotorlekua Nafarroari itzultzeko.

Armadak 1987. urtean utzi zuen Ezkaba mendiaren gailurrean dagoen Alfontso XII.a gotorlekua, eta 1991n azken zaintza-taldeak erretiratu zituen. Harrezkero hutsik eta  abandonaturik dago eta horrek arrisku handia dakar eremu horretara hurbiltzen diren lagunentzat –eta asko dira–. Gainera, 2001eko azaroan, Ministro Kontseiluak kultur intereseko ondasuntzat deklaratu zuen Alfontso XII.a gotorlekua, monumentu kategoria esleituta. 

Diputatuen Kongresuko Defentsa Batzordea, hainbat aldiz, Alfontso XII.a gotorlekua Nafarroari itzultzearen alde agertu da. Ekimen horietan azaltzen zen beharrezkoa dela administrazio zentralaren eta foru administrazioaren arteko elkarrizketei berrekitea, aipatu gotorlekua lagatzea ahalbidetuko duen hitzarmen bat sinatze aldera; hitzarmen horrek proiektu integral bat ekarriko du, instalazioa aisiarako eta xede sozialetarako erabiltzen lagunduko duena eta Ezkabako espetxeko biktima guztiak omentzeko balioko duena. 

Ildo horretatik, hainbat aldiz, inguruko udalek interesa aurkeztu dute lagapen hori lortzeko. Antsoain, Berriozar eta Berriobeitiko Udalek xede horri begira egin dute lan, eta administrazio desberdinek osatutako lan-mahai baten oinarriak ezartzeko asmoa adierazi dute. Lan-mahai hori beste sektore batzuen –soziala, ekonomikoa, ingurumenekoa eta abar– parte-hartzeari irekita egonen da, eta ingurune horretarako dauden aukerak zehaztea izanen du helburu. 

Hori dela eta, beharrezkoa da uztartzea ingurunearen berreskuratzea, ingurumenaren eta paisaiaren arloan, eta eraikin horrek nafarron oroimen kolektiborako duen esanahia; izan ere, erkidego honek gerra zibilaren eta frankismoaren garaian bizi behar izan zuen dramaren ikurra da. 

Jakina denez, gotorleku hori ez zen inoiz erabili gotorleku gisa. 1936tik 1945era bitartean, 6.000tik gora pertsona sartu zituzten presondegi horretan, eta 800 preso baino gehiago erailak izan ziren, edo eritasunen ondorioz hil ziren bertan. 

Presoen biografiari begirada azkar bat emanda, atzematen da gotorlekua ez zela izan tokiko kartzela, frankismoaren errepresio-zirkuituko osagai garrantzitsu bat baizik. Esaterako, preso guztietatik 1569 Gaztela eta Leongoak ziren, 622 Galiziakoak, 516 Euskadikoak eta 399 Madrilgoak. Beraz, nafar presondegi horretan autonomia erkidego guztietako presoak egon ziren. Areago, beste herrialde batzuetako 55 pertsona ere espetxeratu zituzten. 

Ezarritako errepresioaren irudian islatzen da, halaber, zeinen ankerra eta sistematikoa izan zen. Ziur aski, 200 preso nafar erail zituzten estatu-kolpe frankistaren hasierako uneetan. Gainera, 1942a baino lehen 203 hil ziren eritasunen ondorioz eta Antsoaingo Zendeako hamabi herrietako hilerrietan lurperatu zituzten. 1938ko maiatzaren 22an gertatu zen ihesaldian fusilatu zituzten 207 preso barreiatuta geratu ziren hilobi komunetan, 50 kilometroko itzulinguruan. Ihesaldia antolatu zuten 14 preso gerra-kontseilu baten ondotik fusilatu, eta Iruñeko hilerrian lurperatu zituzten. Haien gorpuzkiak desagertu egin ziren, ziur aski errausketa-labearen obretan. Eta, azkenik, 1942tik aurrera eritasunen ondorioz hil ziren 131preso gotorlekuko hilerrian lurperatu zituzten, eta guztiz ongi identifikatuta eta kokatuta daude. 

Aipatu dugun bezala, sei urtetan (1936-1942), 203 preso hil ziren eritasunen ondorioz, estatu frankistaren tutoretzapean zeudenean. Garai hartan Antsoaingo Zendea osatzen zuten herrietako hamabi hilerrietan lurperatu zituzten gizon horiek. 

1942tik aurrera erabaki zen gotorlekuan bertan prestatutako hilerri batean lurperatzea eritasunen ondorioz (gehienetan pneumoniaz eta tuberkulosiz) hiltzen ziren presoak. 1945era arte 131 izan ziren hilerri horretako hilobi indibidualetan lurperatu zituzten pertsonak. 

2008an, eta Gerra zibilean eta diktaduran jazarpena edo indarkeria pairatu zutenen eskubideak onartzen eta zabaltzen dituen eta horien aldeko neurriak ezartzen dituen abenduaren 26ko 52/2007 Legean aurreikusten diren laguntzen ondorioz, hasiera eman zitzaien preso batzuen gorpuzkiak, familiek haien gorputzak erreklamatu bazituzten, hobitik ateratzeko lanei. Defentsa Ministerioak (lurren jabea baita) baimena eman ondoren, Aranzadi Zientzia Elkarteak zuzendaritza teknikoa eginda, eta Txinparta elkarteak eta Nafarroako Fusilatuen Senitartekoen Elkarteak bultzatuta, 46 presoren gorpuzkiak hobitik atera eta familiei eman zitzaizkien. 

Beraz, 85 familia egon daitezke oraindik beraien senideen gorpuzkiak aurkitzeko zain, baina jakin gabe guztiz ongi kokatuak daudela Nafarroako kartzela batean. 

Estatuaren betebeharra, kasu honetan, ez da soilik biktimen eskubideak babesteko betebehar morala, arloko legedian jasotzen dena. Izan ere, lehen esan bezala, pertsona horiek ez ziren hil gerra zibilaren hasieran jardun ahal izan zuten inkontrolatuen banda batzuen ekintzaren ondorioz: Estatuaren zaintzapean zeudela hil ziren. Eta xehetasun hori garrantzitsua da desagerpenek dakarten kalte ikaragarri hori zuzentzeko behar diren mekanismo guztiak abiarazteko. Inork ez luke ulertuko, 85 familiari dolua amaitzeko laguntza emateko aukera egonda, Estatuak bere baliabide guztiak ez erabiltzea horretarako. 

Horregatik guztiagatik, Nafarroako Parlamentuak erabaki du: 

1. Espainiako Gobernuari eskatzea bere gain har dezala eritasunen ondorioz hil eta Alfontso XII.a gotorlekuko hilerrian lurperatutako 85 presoen senitartekoen bilaketa, eta bere gain har ditzala gorpuzkiak hobitik ateratzeko, DNAren analisiak egiteko eta, kasua bada, gorpuzkiak garraiatzeko gastuak. 

2. Espainiako Gobernua premiatzea ekin diezaion, halaber, eritasunen ondorioz hil eta Antsoaingo Zendeako hamabi hilerrietan lurperatutako pertsonen familiak bilatzeari. 

3. Nafarroako Gobernuari eskatzea beharrezkoa den prozedura berriro abiaraz dezan, gehienez ere hiru hilabeteko epean, Alfontso XII:a deitutako gotorlekua eta horren lurrak eskuratzeko, Defentsa  Ministerioaren lagapenaren bidez. 

4. Nafarroako Gobernua premiatzea lan-mahai bat eratu dadin Defentsa Ministerioaren, Nafarroako Gobernuaren, eskualdeko Udalen, oroimenaren arloko elkarteen eta Europako erakundeen artean, asmoa izanik gotorlekuaren jabetza Nafarroari itzultzea eta lankidetza eskaintzea plan bat zehazteari begira, hura mantentzeko eta eraikinerako zein ingurunerako aukerak bilatzeko, Iruñerriko Mankomunitatea gauzatzen ari den jarduketen osagarri gisa. 

5. Espainiako Gobernuari exijitzea gotorlekuko hilerria, “botilen hilerria” deitzen dena, txukun dezan eta panel bat jar dezan, presoen heriotzaren inguruabarrei eta alderdi horretan lurperatu zituztenen datu pertsonalei buruzko argibideak emanen dituena. 

